
Arya Shatakam

ఆర్యాశతకమ్

శార్ఙ్గోద్యాననివాసిన్యమ్బ  స్తవః ।
ఆర్యాం పరమైశ్వర్యాం  ధార్యాం హృదయే మహద్భిరృషివర్యైః  ।
మర్యాదాతీతగుణౌదార్యాం శమ్భోః సమాశ్రయే  భార్యామ్ ॥ ౧॥
గాఙ్గేయసమాభాఙ్గీం   గఙ్గారఙ్గోత్తమాఙ్గతన్వఙ్గీమ్      ।
శార్ఙ్గోద్యానసుభఙ్గీమఙ్గీకుర్మోఽన్తరేణ    మాతఙ్గీమ్  ॥౨॥
కరుణార్ద్రనయనకోణాం  తరుణామ్భోజన్మరమ్యచరణయుగామ్ ।
హరిణాఙ్కచూడరమణీమరుణాభాం దేవతాం పరామీడే ॥ ౩॥
నిహతామరారివర్గాం  నిర్ధూతనమజ్జనారిపఙ్వర్గామ్    ।
కలయేఽహం వనదుర్గాం  కారుణ్యసుధార్ద్రలోచనవిసర్గామ్   ॥ ౪॥
కారుణ్యపరమకోటీం కోటీరాబద్ధహిమకరవధూటీమ్  ।
పాటీరసురభిశార్టీ గాఢీకుర్మోఽన్తరుల్లసన్మకుటీమ్  ॥ ౫॥
మన్దస్మితార్ద్రవదనాం   మన్దారలతాం  పదారవిన్దజుషామ్  ।
ఇన్దీవరదలనయనామిన్దుకలాపీడసున్దరీ    వన్దే ॥౬॥
దళితేన్దీవరనయనాం  గళితకలఙ్కోడురాజసఖవదనామ్ ।
అళికళభవిలసదళకామళికాక్షప్రేయసీం  భజే కాళీమ్ ॥ ౭॥
అమ్బాం జగదవలమ్బాం బిమ్బాధరకాన్తివిజితబన్ధూకామ్  ।
లమ్బాళకనికురుమ్బాం లమ్బోదరమాతరం సమాలమ్బే ॥౮॥
సమ్భావితాఙ్ఘ్రికమలాం  జమ్భారిప్రముఖసర్వగీర్వాణైః   ।
అమ్భోరుహదలనయనాం శమ్భోః సమ్భోగసమ్పదం వన్దే ॥౯॥
కరికళభకుమ్భవిలసత్కుచకుమ్భాం సమ్భ్రమత్కుసుమ్భాభామ్ ।
అమ్భోజాసనవినతామమ్భోజాతాక్షసోదరీం వన్దే ॥ ౧౦॥
ఆశాసితఫలదాత్రీమాశాపాలాభివన్దితాఙ్ఘ్రియుగాం  

ఆర్యాశతకమ్

నాశాయాశేషవిపద్రాశీనామీశవల్లభాం   కలయే ॥ ౧౧॥
పఙ్కజసమ్భవవినతామఙ్కవిహీనేన్దుబిమ్బసమవదనామ్  ।
కుఙ్కుమసమానవర్ణాం  శఙ్కరవరవర్ణినీం  సమాలమ్బే ॥ ౧౨॥
కులిశాయుధముఖవినుతా కలశామ్భోరాశిశాయిసహజాతా ।
కులశైలవరతనూజా  ఫలశాలీదం తనోతు మే జన్మ ॥ ౧౩॥
పార్వణసుధాంశుమణ్డలగర్వసమూలాపహరణనిపుణముఖీమ్  ।
పర్వతపరివృఢకన్యాం సర్వజగన్నాయికామహం వన్దే ॥ ౧౪॥
సంసారసాగరతరీం పుంసాం హంసాతిశాయిమృదుగమనామ్ ।
శంసన్మణిమఞ్జీరాం  సంసేవే సర్వమఙ్గలాం  నిత్యామ్ ॥ ౧౫॥
ఏణాఙ్కకలిత చూళీం వాణీమాధుర్యనిర్జితమధూళీమ్  ।
ఏణీసమాక్షికేళీం ప్రీణీమః  ప్రేక్ష్య  గిరిశపుణ్యాళీమ్ ॥ ౧౬॥
కల్యాణశైలనిలయాం  చిల్ల్యాహితవిశ్వసృష్టిగుప్తిలయామ్   ।
కల్యాణీం హరజాయాం తుల్యాతీతాం సమాశ్రయే  విజయామ్ ॥ ౧౭॥
నళినాన్తర్దళనయనా  పులినాహఙ్కారహారిపృథుజఘనా ।
మలినేతరమృదువసనా ఫలినం కుర్యాన్మమేప్సితమపర్ణా ॥ ౧౮॥
ధన్యాం గిరివరకన్యాం మురహరమాన్యాం భజామ్యసామాన్యామ్ ।
నిహతాసురవరసైన్యామితరాశ్రయశూన్యసజ్జనశరణ్యామ్    ॥ ౧౯॥
కాళీం కల్లోలలసఞ్చిల్లీయుగలీం   మనోజ్ఞతనువల్లీమ్   ।
కచకలిత చారుమల్లీం  కలయ శమ్భోః శిరోలిపిమతల్లీమ్  ॥౨౦॥
కలయే కులగిరిపరివృఢకలితతపోదానరాశిపరిపాకమ్ ।
మౌలిలసదిన్దుపాకం  దలితవలారాతిర్వైరివరలోకమ్  ॥౨౧॥
బాలార్కరుచిరరత్నం హేలానిఃశేషితాఖిలసపత్నమ్ ।
కలయ చిన్తారలం కులగిరిరాజన్యజన్యసద్రత్నమ్  ॥౨౨॥
బలిమథనఘాతృపూజ్యం మలినేతరచిత్తవృత్తిహృద్యోజ్యమ్  ।
కలయే సుతరాం ప్రాజ్యం  కాలప్రధ్వంసిసుకృతసామ్రాజ్యమ్   ॥౨౩॥
నవరవికిరణారుణ్యం నతజనవిశ్రాన్తపరమకారుణ్యమ్   ।
తులితేతరలావణ్యం కలయే కైలాసవాసినైపుణ్యమ్   ॥౨౪॥

కలయే నిజపదభాజాం సులభాం కళభాపహాసికళగమనామ్ ।
అళిమాస్వత్కబరీకాం హరభార్యాం మకుటశాభిశిశుభార్యామ్ ॥౨౫॥ (శశిభార్యామ్)

యానే కళహంసమయీం భానే వాలార్కకోటికిరణమయీమ్ ।
సఞ్చిన్తయే భవానీం సన్తానలతామభీష్టఫలదానే  ॥౨౬॥
నిఖిలజగజ్జనయిత్రీం   కువలయసఙ్కోచదానపటునేత్రీమ్  ।
కలయే కరుణాపాత్రీం  కులపర్వతరాజజన్మఫలదాత్రీమ్  ॥౨౭॥
కరుణాసారనిధానం కనకసమాభిఖ్యముఖ్యపరిధానమ్ ।
కలయేతరాం ప్రధానం  కణ్ఠేకాలస్య  భవ్యమపదానమ్ ॥౨౮॥
నేత్రే కారుణ్యవతీమారుణ్యవర్తీ మనోజ్ఞతరగాత్రే  ।
స్తోత్రే నిజభక్తానామామోదవతీ భజామి హైమవతీమ్  ॥౨౯॥
నవమణికుణ్డలకర్ణాం   నళినాసనవాసవాదికృతవర్ణామ్  ।
కమనీయహేమవర్ణాం  కరుణాపూర్ణాం  సమాశ్రయేఽపర్ణామ్   ॥ ౩౦॥
ఆద్యామపి చానాద్యామనవద్యాం శ్రుతిశిరఃశతైర్వేద్యామ్   ।
స్వర్గాపవర్గపద్యాం   హృద్యాకారాం స్మరామి సద్విద్యామ్ ॥ ౩౧॥
సమ్భరితమూరికరుణం జమ్భరిపుప్రముఖసేవ్యమృదుచరణమ్  ।
సమ్భావయే పురాణం శమ్భోస్సమ్భోగయోగ్యమాభరణమ్ ॥ ౩౨॥
చిత్రరుచినేత్రపాళీకేళీలాళిత్యలాళితకపాలిమ్   ।
కరుణాశాలి విశాలం కలయే ప్రాలేయశైలపుణ్యఫలమ్   ॥ ౩౩॥
విమథితవిబుధాతఙ్కాం హిమకరమార్తాణ్డకలితతాటఙ్కామ  ।
మక్కుటాలసన్మృగాఙ్కాం కలయే విద్ధ్వస్తభక్తహృత్పఙ్కామ్    ॥ ౩౪॥
భుజధృతమణిమయవలయామలయాం నిర్ధూతనమ్రలోకభయామ్   ।
నిరవధిదయామమేయాం హరజాయామాశ్రయ  మహామాయామ్ ॥ ౩౫॥
ఖద్యోతితాదిమోద్యత్ప్రద్యోతనకోటివిగ్రహమయూఖామ్  ।
మౌలిధృతచన్ద్రలేఖాం  కలయేఽహం ఖణ్డపరశువృషరేఖామ్  ॥ ౩౬॥
సద్రక్షణాస్తనిద్రావిద్రావితరౌద్రదైత్యవరవీరా      ।
భద్రాణి  మే ప్రదేయాద్రుద్రాణీ    శమయతాచ్చ హృద్రోగాన్  ॥ ౩౭॥
దుర్జనసజ్జనశిక్షారక్షాదక్షా   చరాచరాధ్యక్షా ।

దాక్షాయణీహ రక్షేత్ పక్షాన్తర్క్షేశదానదక్షాస్యా  ॥ ౩౮॥
హరివిధివిహితాదరణాం హరిహయగోపారుణాంశుకావరణామ్ ।
హరిదీశవన్ద్యచరణాం  హరిణాక్షీం నౌమ్యుమాం వరాభరణామ్ ॥ ౩౯॥
కుణ్డలమణ్డితగణ్డా   ఖణ్డితచణ్డతరచణ్డముణ్డబలా     ।
శుణ్డోపమోరుకాణ్డా  ఖణ్డతాన్మే  భయాని చాముణ్డా ॥ ౪౦॥
ఆర్తార్తిహరణదీక్షా  ఘాత్రాద్యైః   కీర్తనీయగుణవార్తా
కాత్యాయనీహ రక్షేన్నేత్రాన్తాలోకలేశమాత్రేణ   ॥ ౪౧॥
హారీభృతాహీశ్వరనారీం సైన్దర్యవారినిధిలహరీమ   ।
ఊరీకరోమి గౌరీం నారీలోకాభిమానమూలహరీమ్ ॥ ౪౨॥
ఖర్వేతరాణి భూయస్సర్వవినిన్ద్యాన్యశర్మమూలాని  ।
సర్వాణి శమయతాన్మే శర్వాణీ ఝటితి దురితకర్మాణి ॥ ౪౩॥
పిష్టాతిదుష్టలోకా   శిష్టైస్తోష్టూయ్యమానగుణకాష్ఠా   ।
ఇష్టా ప్రియాష్టమూర్తేః   కష్టావస్థాం   పినష్టు మే హృష్టా ॥ ౪౪॥
నిష్కాసితారిసార్థం  నిర్మూలితసకలసజ్ఞ్జనానర్థమ్   ।
సర్వాగమపరమార్థం  సంసేవే శర్వభోగపరమార్థమ్  ॥ ౪౫॥
పదనఖరుచి విభ్రాజితసకలదిగన్తం  సుమఙ్గలోదన్తమ్  ।
కలయేఽహమనాద్యన్తం శ్రుతిసిద్ధాన్తం    త్రిశూలిశుద్ధాన్తమ్    ॥ ౪౬॥
నిర్ధూతనిఖిలబాధం  నిర్జరవైరిప్రసారితక్రోధమ్     ।
కలయే నిరవధిబోధం కాలారాతేః ప్రధానమవరోధమ్  ॥ ౪౭॥
కరుణాసుధారసార్ద్రా  కమనీయరుచా నిరాకృతహరిద్రా ।
పదకమలనమితరుద్రా రుద్రాణీ  మే హినస్తు దారిద్ర్యమ్  ॥ ౪౮॥
పరికలిత హేమకాఞ్చీ కరతలఘృతచాపబాణసృణిపాశా ।
పరిణతశరదిన్దుముఖీ  కరికుమ్భక్కుచా విభాతు గిరిశసఖీ ॥ ౪౯॥
రాత్రీసగోత్రగాత్రీ   రాత్రీశ  హుతాశసవితృనేత్రీ మామ్ ।
ధాత్రీధరేన్ద్రపుత్రీ   పాత్రీకుర్యాత్  కటాక్షమాత్రస్య  ॥। ౫౦॥
ముష్ణాతు  సముదితోదయదుష్ణాంశుసహస్రకోటిరోచిష్ణుః    ।
కృష్ణానుజాన్తరుష్ణం   విష్ణువిరిశ్చాదిపూజితాభీక్ష్ణమ్   ॥ ౫౧॥

మునిహృదయవిహితలాస్యం ముఖరుచిరచితేన్దుమణ్డలాలస్యమ్   ।
కలితానతజనదాస్యం కలయే కైలాసనిలయసారస్యమ్  ॥ ౫౨॥
కనకమయకుణ్డలాఙ్గదకాఞ్చీదామాభిరామతమసుషమా   ।
దిశతు మమ లోకమాతా సీమాతీతామచఞ్చలాం లక్ష్మీమ్ ॥ ౫౩॥
దుగ్ధహవిర్మధుమద్యైశ్చాతుర్వణ్యేన   తర్పితాధ్యర్ధమ్  ।
సకలం పరాపరమయీ సఫలం కుర్యాన్మమేప్సితం త్రిపురా  ॥ ౫౪॥
వలమథనకువలయాక్షీం చికురభరభ్రమరముఖరచరణయుగామ్  ।
కులశైలరాజచేతఃకుముదశరచ్చన్ద్రచన్ద్రికాం    కలయే ॥ ౫౫॥
అన్ధకపరిపన్థిమనఃక్షీరధిమన్థానశైలపృథులకుచామ్     ।
సిన్ధురపరివృఢబన్ధురమన్థరగమనాం    స్మరామి జగదమ్బామ్ ॥ ౫౬॥
పరమేశచిత్తమదగజనిగలాయితతరలచిల్లియుగలం  మే ।
విదలయతు నిఖిలదైన్యం  మదనమహావీరగర్వసర్వస్వమ్ ॥ ౫౭॥
కలయతు విశదతరాభా జపపటవరపుస్తకాభయాఢ్యభుజా ।
రసనాగ్రం  మమ రఙ్గం  మాధ్వీమాధుర్యధుర్యభణితీనామ్ ॥ ౫౮॥
కారణభూతా జగతః పాలనసంహారకరణధౌరేయా ।
వ్రాతం  మమాశు విపదాం మాతా లోకస్య సఞ్జరీహర్తు  ॥ ౫౯॥
వరివసితటతపినాకాం నిరుపమకారుణ్యసమ్పదతిరేకామ్ ।
కులశిఖరివరపతాకాం కలయే నమదమితవిసరదవలోకామ్ ॥౬౦॥
ప్రాలేయజాలశీతలశైలకులోత్తంసచారుకలికే   !మామ్ ।
కాలం నిరస్య కారుణ్యాలోకనలేశభాజనం కుర్యాః ॥౬౧॥
కైలాసశైలనిలయనకారుణ్యకటాక్షమూలికే   !తుభ్యమ్ ।
కలయామి నమోవాకం కరుణాం కురు కాలయాపనమపాస్య ॥౬౨॥
దరదలితనీలకువలయదలకులవిలసద్విలోచనద్వన్ద్వామ్  ।
కలయే విషమవిలోచననయనచకోరేన్దుకౌముదీం  హృదయే ॥౬౩॥
పరమశివచిచధైర్యక్షితిధరసన్దలనశాతశతకోటిః   ।
వైరిగిరిపటలికాం  మే వలరిపుసమ్భావితా విదారయతాత్ ॥౬౪॥
ప్రసరతు  మమాన్తరఙ్గే ప్రతిపదభోగ్యా  భిషక్తమస్య సదా ।
భవరోగభీతసేవ్యా దివ్యౌషధికా తుషారగిరిజన్యా ॥౬౫।

తుహినగిరికీర్తిసమ్పచ్చరణసరోజాతయుగళవరఘృళిః ।
భువనతలపావనీ మే విమలీకుర్యాన్మనోమణీముకురమ్ ॥౬౬॥
వలమథనవిటపిసురభిలనవసుమపరీహాసిచికురసౌరభ్యామ్ ।
స్మరదహనభాగ్యసీమాం నిరతిశయానన్దకన్దలీం   వన్దే ॥౬౭॥
కాలిన్దీజలవేణీమాలిన్యవిధానధీరతరవేణీమ్  ।
మకరన్దమధురవాణీమాణిక్యమణీం  స్మరామి శర్వాణీమ్ ॥౬౮॥
లోలమ్బడిమ్భసంహతిసమ్భ్రమసన్దాయివిసరదలకభరామ్  ।
నిటిలతలవిజితవైధవకుటిలకలాం  సర్వమఙ్గలాం  కలయే ॥౬౯॥
కారుణ్యసరససాగరమృదులహరీపరిణతోల్లసచ్చిల్లీమ్   ।
ఫుల్లేన్దీవరసోదరసున్దరనయనాం    స్మరామి చిల్లహరీమ్  ॥ ౭౦॥
కరుణాసుధామ్బుధారాశిశిరతరోదారకోమలకటాక్షామ్ ।
నాసాగ్రకలితమణిమయభూషణసారాం  పరాం కలాం కలయే ॥ ౭౧॥
గణ్డతలముకురబిమ్బితకుణ్డలితార్కేన్దుమణ్డలాం     కలయే ।
ఖణ్డపరశూర్జితతపోమణ్డలసామ్రాజ్యపరమసీమానమ్     ॥ ౭౨॥
విశదతరదశనదీధితినిన్దితకున్దేన్దుచాతురీలహరీమ్    ।
శిశిరకరశకలశేఖరరోషగ్రీష్మోష్మచన్ద్రికాం   వన్దే ॥ ౭౩॥
అరుణాంశుదశనవసనజ్యోతిష్ప్రసరాతిశోణితదిగన్తామ్ ।
శితికణ్ఠేనాతర్పణసరసాస్వాదితామృతాధరాం  కలయే ॥ ౭౪॥
శారదపార్వణహిమకిరణాశాసితదాస్యసున్దరతరాస్యామ్  ।
కలయామి కులగిరీశ్వరవిరచితపరమశివచరణవరివస్యామ్ ॥ ౭౫॥
అతిలళితగళతలాశ్రితఘవళతరోదారహారిమణిహారామ్  ।
కలయామి నిటిలలోచననయనాలీచన్దనాదిగులికాలీమ్  ॥ ౭౬॥
కరికుమ్భకనకకలశాడ़మ్బరసమ్బాధిసాధుకుచకుమ్భామ్ ।
స్మరమథనచిత్తశమధనతాస్కర్యకలాం కృపాకులాం కలయే ॥ ౭౭॥
శమ్భుకృతసుకృతసమ్పత్సమ్భృతసౌవర్ణకుమ్భకుచకుమ్భామ్  ।
నిటిలనయనపరికాఙ్క్షితదృఢపరిరమ్భాం  స్మరామి జగదమ్బామ్ ॥ ౭౮॥
రుచిరతరకనకవల్లీసాష్టాఙ్గప్రణతభుజతతిమతల్లీమ్      ।
అమరపరిపన్థివర్గప్రతిభయతరకాళరాత్రిమాకలయే     ॥ ౭౯॥

ఆనీలరోమవల్లీక్షుల్లీకృతవనపిపీలికావలికామ్   ।
క్షోణీధరేశ్వరయశశ్చన్ద్రమసః  పూర్ణిమాముమాం  ప్రణుమః  ॥౮౦॥
శోణనదావర్తరుచిశ్రేణీభయదాయినిమ్నశుభనాభీమ్  ।
సాయన్తనఘనపటలీశోభనవసనాం స్మరామి హరసేనామ్ ॥౮౧॥
కటితటఘటితస్ఫుటరుచికనకమణీకాఞ్చిదలితతటిదాభామ్ ।
కుటిలేన్దుమకుట  మఞ్జులమఞ్చాం  సఞ్చిన్తయే కలాం కాఞ్చిత్ ॥౮౨॥
హస్తివరమస్తకవిభవజిత్వరవిస్తారిహారిజఘనభరామ్ ।
నిస్తులసౌన్దర్యసుధారత్నాకరసమ్పదం  స్మరేదమ్బామ్ ॥౮౩॥
వికటాక్షచిత్తమన్మథవికృతివిధానైకతానసునితమ్బామ్  ।
కలయామి భువనమణ్డలమన్దిరమణిదీపికాం   మహామాయామ్ ॥౮౪॥
కుమ్భికరరాజరమ్భాసమ్భావితసురుచిరోరువరకాణ్డామ్  ।
సమ్భావయే నిసుమ్భాద్యసురమహారణ్యదవశిఖిజ్వాలామ్ ॥౮౫॥
జానుమయహేమసమ్పుటసంసజ్జద్భక్తచిత్తమణిముకురామ్    ।
భానుహిమభానుకృశానులోచనసహధర్మిణీం నమస్కుర్మః ॥౮౬॥
జఙ్ఘాప్రకాణ్డశోభాసఙ్ఘాస్తమితోచ్చకనకదణ్డాభామ్       ।
హుఙ్కారభస్మితాసురజృమ్భితబలపటలికాం కలాం కలయే ॥౮౭॥
మఞ్జులశిఞ్జానమణీమఞ్జీరస్ఫురణరఞ్జితపదాబ్జామ్      ।
కఞ్జశరవైరిచేతస్సరసిజకలహంసయోషితముపాసే   ॥౮౮॥
ప్రపదప్రభాప్రకాణ్డప్రోత్సారితకచ్ఛపచ్ఛవిప్రసరామ్       ।
ప్రణుమః  ప్రాలేయగిరిప్రచురతపఃప్రకరనైపుణీశ్రేణీమ్      ॥౮౯॥
చరణనమదమరపాలీమౌలీమాణిక్యరఞ్జితనఖాలీమ్  ।
నఖచన్ద్రికానిరస్తప్రణతతమోమణ్డలీం    కలాం కలయే ॥౯౦॥
సురవిటపిమృదులలోహితకిసలయవైకల్యకలనపటుచరణామ్  ।
కలయామి చరణకాన్తిప్రసరనిరస్తారుణామ్బుజామమ్బామ్  ॥౯౧॥
మణిమయకిరీకుణ్డలకేయూరోదారహారకటకాద్యైః   ।
రుచిరైర్భూషణసారైర్భూషితవేషాం   స్మరామి హరయోషామ్ ॥౯౨॥
కలయామి కాలయక్షీం కరతలవిలుఠత్కరాళకరవాళాం

కూళీగణైః  పరివృతాం కాళీపరివారమణ్డలీమౌలీమ్  ॥౯౩॥
స్ఫుటరుచివిటపివిశేషైః  పటుతరనినదైః  ప్లవఙ్గమైశ్చ    భృతమ్ ।
కలయే శార్ఙ్గోధ్యానం  కార్త్యాయన్యాః సుఖాసికాస్థానమ్  ॥౯౪॥
హారిద్రరుచిసమాభా  నిర్నిద్రా దీనరక్షణే మాతా ।
సౌరద్రవీం  మయి ధురం దారిద్ర్యవ్యాకులే  ద్రుతం  వహతు ॥౯౫॥
భూర్యద్రిమౌలినిలయా భూరిద్రవిణౌఘవృష్టిభిర్మాతా   ।
దారిద్ర్యఘర్మతప్తం  మాం రుద్రాణ్యభిషిఞ్చతాత్  క్షణేనైవ  ॥౯౬॥
వన్యాం దైన్యౌఘమయీం  ధన్యా నిర్మూలయేత్ సమూలం మే ।
కన్యా తుషారపర్వతజన్యా గుణ్యా కటాక్షశస్త్రేణ  ॥౯౭॥
సర్గస్థిత్యన్తకరీ    జగతః స్వర్గాపవర్గదాత్రీ   మే ।
దౌర్గత్యశిఖరికూటాన్  దుర్గా భిన్ద్యాత్  కటాక్షకులిశేన ॥౯౮॥
శార్ఙోద్యాననివాసిని  మాతః పరదేవతే మహామాయే ! ।
కరుణాం కురు మయి దీనే కాలవిలమ్బ సుదుస్సహం న సహే ॥౯౯॥
శార్ఙోద్యాననివాసిని  కార్త్యాయని ! నః కురుష్వ కల్యాణమ్ ।
కరుణామృతపరివృష్ట్యా  భూయోభూయో వయం నమస్కుర్మః ॥ ౧౦౦॥
శార్ఙ్గద్యాననివాసిని  !మానసవాక్కాయకర్మభిర్విహితామ్ ।
సర్వ మయాపరాధం మాతమేం త్వం క్షమస్వ కారుణ్యాత్ ॥ ౧౦౧॥
శార్ఙోద్యాననివాసిన్యమ్బాయాః  పఠతి నుతిశతీమేతామ్ ।
భక్త్యా యస్తస్య భవేత్ కార్త్యాయన్యా నిరఙ్కుశా ప్రీతిః  ॥ ౧౦౨॥
(Aryasataka in praise of the Goddess of

the Sarngodyana temple (Chamakkavu temple

near Pandalam, Chenganoor Taluq) found in

the Library which originally belonged to the

Kilimanur Palace. The work consisting of a

century of verses composed in the metre AryA

remains anonymous at present. It is evident from

the heartfelt devotion which pulsates in every

line of the work that the author was a great

devotee of the Goddess. The rich vocabulary and

the melody of diction show that the work is from

the pen of a poet of no mean merit.)

ఇతి ఆర్యాశతకం సమ్పూర్ణమ్  ।

